
Аннотация. Мақолада бўлажак ўқитувчиларнинг касбий компетентлигини 

шакллантиришда узлуксиз педагогик амалиѐтнинг тутган ўрни ва аҳамияти ҳамда 

бошланғич синф ўқитувчиларининг шаклланишида мазкур амалиѐтнинг ўзига хос 

хусусиятлари тўғрисида фикр юритилади. 

Калит сўзлар: ўқув амалиѐт, касбий компетентлик, услубий таъминот, 

интеграция.   

Abstract. The article discusses the role and importance of continuous pedagogical 

practice in the formation of professional competence of future teachers, as well as the specific 

features of this practice in the formation of primary school teachers. 

Key words: educational practice, professional competence, methodological support, 

integration. 

 

Ўзбекистон Республикаси олий таълим тизимини ривожланган мамлакатлар 

таълим сифати даражасига кўтариш ва 2030 йилгача жаҳон миқиѐсида нуфузли 

ўринларни эгаллаш давлатнинг таълим олдига қўйган долзарб вазифаларидан бири 

саналади. Бундай улкан вазифаларни амалга ошириш таълимга катта инвестиция 

киритишни ва юқори малакали педагог кадрлар тайѐрлашни, таълим мазмунини 

бугунги кун ижтимоий - иқтисодий талаблари асосида ислоҳ қилишни ҳамда 

жамиятда ўқитувчи нуфузини оширишни талаб этади. Ўзбекистон Республикаси 

Президенти 2022 йил 20 декабрдаги мамлакат парламентига йўллаган 

Мурожаатномасида 2023 йилни ―Инсонга эътибор ва сифатли таълим йили‖ деб эълон 

қилганлиги бу вазифанинг долзарблигини кўрсатади. Президент ўз нутқида ―Биринчи 

навбатда эътиборни Янги Ўзбекистон учун энг катта инвестиция бўлган таълимни 

қўллаб-қувватлашга қаратамиз. Нажот - таълимда, нажот - тарбияда, нажот – 

билимда. Чунки барча эзгу мақсадларимизга билим ва тарбия туфайли эришилади‖ 

деб таъкидлаб ўтади. 

Олий таълим тизимида бўлажак ўқитувчининг касбий компетентлиги 

даражасини ошириш, таълим-тарбия жараѐнида эркин ва аниқ фикрловчи, янги 

таълим-тарбия технологияларини мустақил амалиѐтга татбиқ эта оладиган педагогни 

тайѐрлаш бугунги шиддат билан тараққий этиб бораѐтган ижтимоий жамиятнинг ўз 

ечимини кутаѐтган долзарб вазифаларидан бири ҳисобланади. Агар бу муаммони ҳал 

этилса биринчидан, касбий компетентли ўқитувчи ўқув-тарбиявий ишлар жараѐнида 

ўқувчиларнинг ижодий қобилиятларини шакллантиришга ижобий таъсир кўрсатади; 

иккинчидан, ўз касбий фаолиятида энг яхши натижаларга эришади; учинчидан, ўз 

касбий имкониятларини амалиѐтга татбиқ этиш кўникмасига эга бўлади. Айниқса, 

ҳозирги кун таълим муҳитига янгиликларнинг кириб келиши, таълим мазмуни, метод 

ва шаклларининг, таълим сифатига қўйилган талабларнинг ортиб бориши, дарс 

таркибининг мураккаблашиб бориши – доимий касбий компетентликни ошириб 

боришни ва бўлажак ўқитувчининг касбий фаолиятга тайѐргарлигини шакллантириб 

боришни  юзага чиқармоқда.  

Бўлажак ўқитувчиларни илк касбий компетентлигини шакллантиришда таълим 

дастурининг ажралмас қисми бўлган малакавий (ўқув) амалиѐт ҳам муҳим ўринга эга. 

Ўқув амалиѐти даврида талаба аудиторияда назарий фанлардан олган билимларини 

мустаҳкамлаш билан бирга малака талабларида белгилаб берилган умуммаданий, 

умумкасбий, касбий в.б. компетенцияларни ҳамда кўникмаларни эгаллайди. Ўқув 

амалиѐтини ўташ даврида талабанинг ўзлаштириши зарур бўлган компетенцияларга 

қуйидагиларни киритиш мумкин:  

УК-1 ўқувчиларда илмий дунѐқарашни шакллантириш учун фалсафий ва 

ижтимоий – гуманитар билимлардан фойдалана олиш кўникмаси;  

УК- 4 шахслараро ва маданиятлараро ўзаро муносабатни ҳал қилиш учун ўзбек 

ва чет тилларида (оғзаки ва ѐзма шаклда) мулоқат қила олиш кўникмаси; 

УКК-1 бўлажак касбининг ижтимоий аҳамиятини англаб етиш, касбий 

фаолиятни амалга оширишда мотивацияни эгаллаганлик; 

КК-1 ДТС талабларига мувофиқ фан дастурлари бўйича таълимни амалга 

оширишга тайѐрлик. 

Ушбу компетенцияларни эгаллаган талаба  қуйидагиларни: 

УК-1 бўйича билиб олади: 

- фалсафий ва ижтимоий – гуманитар категорияларни ва концепцияларни; 

кўникмага эга бўлади:  

- ўқув дастуридан ташқаридаги фанларни ўзлаштиришда фалсафий ва 

ижтимоий-гуманитар билимларни қўллайди; 

ўзлаштириб олган: 

-  илмий дунѐқарашни шакллантириш учун фалсафий ва ижтимоий-гуманитар 

билим асосларини.  

УК-4 бўйича: 

- шахслараро ва маданиятлараро ўзаро муносабатларни ҳал этишда ўзбек ва чет 

тилларини етарли даражада билади; 

- шахслараро ва маданиятлараро ўзаро муносабатларда оғзаки ва ѐзма шаклда 

мулоқот қилиш кўникмаси бор; 

- шахслараро ва маданиятлараро ўзаро муносабатларда оғзаки ва ѐзма шаклда 

мулоқот қилиш кўникмаси эгаллаган. 

 Аниқ бир компетенцияни шакллантириш учун шу копетенцияга тааллуқли 

етарли даражада шароит бўлиши талабанинг ўз имкониятларини тўлиқ ишга солиши, 

ўз-ўзини ривожлантириши, ўзи  танлаган касбга мослашиши учун самарали омил 

бўлиб хизмат қилади. Компетенциялар талабанинг илк ОТМ га келган вақтига 

нисбатан тизимли равишда ўқув предметлари (маъруза, семинар ва амалий 

машғулотларда) ва ўқув амалѐти давридаги эгаллаган тажрибалари натижасида 

ривожланиб, тўлдирилиб, кенгайиб ва мустаҳкамланиб боради. Амалиѐт жараѐнида 

юқори  натижаларга эришиш 1-курснинг биринчи семестрида ўқитилган мажбурий ва 

танлов фанлар (―Мутахассисликка кириш‖, ―Бошланғич таълимда тарбия‖, ―Умумий 

психология‖, ―Медиасаводхонлик ва ахборот маданияти‖  в.б.) нинг мазмуни билан 

узвий боғлиқ бўлади. Амалиѐтчиларнинг ўқув амалиѐтида ушбу фанлар асосада 

эгаллаган БКМ лари келгуси семестр ва курсларда ўтиладиган фанларнинг мазмунини 

англаб  ўзлаштиришига, дастлабки касбий кўникмаларни эгаллашллари учун асос 

бўлиб хизмат қилади.  Шунинг билан бирга талабада педагогик касбий маҳоратнинг  

ривожланиб бориши, юқори даражада ўз-ўзини касбий фаолиятга жалб эта олиши, 

индивидуал ўзига хос касбга меҳр, индивидуал фаолият усуллари билан ажралиб 

туради.   

ОТМ ларда замон талабларига мос келувчи педагогик кадрлар тайѐрлашда 

янгича ѐндашув, таълим жараѐнида интерфаол методлардан фойдаланиш бўлажак 

бошланғич синф ўқитувчисининг касбий компетентлигини оширишга хизмат қилади. 

Бизнинг фикримизча бўлажак бошланғич синф ўқитувчиларини ўқитишда қуйидаги 

усул ва услубларни қўллаш мақсадга мувофиқ бўлади:  

- маъруза машғулотларини интерфаол муаммоли шаклда ташкил этиш, айниқса, 

дарс давомида ―савол-жавоб‖ методидан фойдаланиш; ушбу мавзунинг бирор режаси 

бўйича талабалар томонида тайѐрланган қисқа тақдимотлардан фойдаланиш в.б.; 

- семинар ва амалий машғулотларда талабалар мутахассисликка оид масалаларни 

ҳал қилишда ўзларининг мустақил равишда тайѐрлаб келган ишланмалирини 

намойиш этиш учун мароқ билан ишлайдиган―доира столи‖, ―ўқув устахонаси‖  каби 

шаклларини татбиқ этиш; баҳ с-мунозара, педагогик вазиятларни таҳлил қилиш учун 

кейс-стадий, видео лавҳалардан фойдаланиш; 

- талабаларнинг фаоллигини, ижодкорлигини, креативлигини ривожланишига 

олиб келувчи ОТМ ларнинг ўқув - тарбия жараѐнларида ролли ва ишбилармон 

ўйинлари, кейс, ―ақлий хужум‖ методлардан фойдаланиш; 

- бўлажак бошланғич синф ўқитувчисининг касбий компетентлигини ошириш 

учун машғулотларни семинар-тренинг, мастер-класс, семинар-практикум шаклида 

ташкил этиш; 

- маъруза ва амалий машғулотларни ўтказишда электрон таълим ресурслари, 

мультимедия воситалари, талабаларга таянч маъруза машғулотларининг электрон ва 

ЎУМ ларини тақдим этиш,  Интернет манзиллари ва сайтларни аниқ бериб бориш; 

- айрим амалий машғулотларда имитация, рефлексия, релаксация 

элементларидан фойдаланиш; 

- талабаларнинг эришган ютуқларини назорат қилиш ва объектив баҳолашга 

янгича ѐндошувнинг татбиқ этилиши унинг ишончлилигини ва ишонарлилигини 

таъминлайди. 

Инновацион таълим методлари ҳақида фикр билдирганда таълим жараѐнида 

талабалар билан гуруҳли иш шаклларидан фойдаланиш имкониятларининг ўзига хос 

хусусиятларини таъкидлаб ўтиш мақсадга мувофиқ бўлади. Айниқса, ҳозирги кунда 

ўқитиш тизимида сингапурча ―кооператив таълим методлари‖ нинг таълим 

жараѐнида кенг қўлланилаѐтганлигини кўришимиз мумкин. Бу метод гуруҳли ишлаш 

шаклига асосланган бўлиб, талабалар учун психологик қулай, хавфсиз  муҳит, турли 

хил таълим шаклларини қўллаш билан фарқланади. Кооператив метод яхши ўйланган 

гуруҳли иш шаклига эга бўлиб, таълим жараѐни босқичларга асослангани ва 

йўриқномаларнинг бажарилишидаги аниқлик унинг ўзига хос хусусиятларидан 

саналади. Кооператив методнинг асосий мақсади талабаларда танқидий фикрлашни 

ва ижодий тафаккурни ривожлантиришни назарда тутади. Шунинг билан бирга 

кооператив усулда ўқитиш талабаларнинг амалий машғулотлардаги топшириқларни 

бажаришлари учун самарали восита бўлиш билан бирга уларни мавзу бўйича илмий-

тадқиқот ишлари олиб боришлари ва муаммоли топшириқларни, турли кўринишдаги 

лойиҳавий ишларни бажаришларига ундайди. Энг муҳими шундаки, кооператив 

метод қўлланганда ўқитувчининг дарс жараѐнидаги вазифаси ўзгаради. Бу ерда у 

фасилитатор вазифасини бажаради: муаммоли вазиятлар (кейслар ѐрдамида) ни ҳал 

қилишда талабаларни мустақил ишлашга жалб қилган ҳолда ечимни ўзлари излаб 

топишларини кузатиб боради, таълим жараѐнини назорат қилади. Шуни ҳам 

таъкидлаб ўтиш жоизки, бўлажак бошланғич синф ўқитувчиларини касбга 

тайѐрлашда сингапурча ўқитиш тизимидан фойдаланишнинг аҳамиятли томони 

шундаки, ушбу метод ҳозирги кун бошланғич синфларини ўқитишда ўзининг турли 

таълим шакллари дидактик, ролли, имитацион ўйинларнинг уйғунлашган ҳолда кенг 

қўлланилиши билан аҳамиятлидир.  

Хулоса қилиб айтганда, Ўзбекистон Республикасида бошланғич таълим соҳасида 

бўлғуси  касбий етук мутахассисларни тайѐрлаш мазмунини замон талаблари 

даражасида такомиллаштириш қуйидаги йўналишлар билан белгиланади: 

- барча ўқув бўлимлари доирасида талабаларнинг индивидуал таълим 

ҳаракатларини лойиҳалаш ва амалга ошириш учун замонавий ахборот 

технологияларидан фойдаланган ҳолда ташкилий-ахборот ва техник шарт-

шароитларни яратиш; 

- иқтидорли талабаларни индивидуал ривожлантиришнинг шахсий-касбий 

дастурини ишлаб чиқиш; 

- талабаларнинг мустақил ишларида шахсий тадқиқиқотчилик фаолиятларига 

урғу бериш; 

- амалиѐт билан уйғун дарс машғулотлари шаклини қўллаш: давра столи, мастер-

класс, тренинг в.б.; 

- малакавий амалиѐтнинг самарадорлигини ошириш ва такомиллаштириш; 

- илмий-тадқиқот ишларига айнан шу соҳа профессор-ўқитувчиларини жалб 

этиш; 

- ривожланган мамлакатлардаги илғор тажрибаларни ўрганиш ва улардан 

унумли фойдаланиш йўлларини ишлаб чиқиш.  

